МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ  

4 ДҮГЭЭР САРЫН 23-НЫ ӨДӨР /МЯГМАР ГАРАГ/-ИЙН БАЙГАЛЬ ОРЧИН, 

ХҮНС, ХӨДӨӨ АЖ АХУЙН БАЙНГЫН ХОРООНЫ 

ХУРАЛДААНЫ ТЭМДЭГЛЭЛИЙН ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	1-2

	
	Хуралдааны дэлгэрэнгүй тэмдэглэл:

1. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл /Засгийн газар 2018.12.28-ны өдөр өргөн мэдүүлсэн, эцсийн хэлэлцүүлэг/


	3-8



Монгол Улсын Их Хурлын 2019 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 4 дүгээр сарын 

23-ны өдөр /Мягмар гараг/-ийн хуралдааны товч тэмдэглэл

Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан 11 цаг 20 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Х.Болорчулуун, Ц.Гарамжав, Л.Мөнхбаатар, Д.Мурат;

Тасалсан: Г.Мөнхцэцэг, Г.Солтан, Д.Цогтбаатар, Ж.Энхбаяр.
Хэлэлцэх асуудалтай холбогдуулан Улсын Их Хурлын гишүүн А.Сүхбат, Б.Бат-Эрдэнэ нар “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төслийн эцсийн хэлэлцүүлгийг дахин нягталж үзэх шаардлагатай байгаа тул хойшлуулъя гэсэн санал хэлэв.
Нэг. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл /Засгийн газар 2018.12.28-ны өдөр өргөн мэдүүлсэн, эцсийн хэлэлцүүлэг/
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Д.Нарантуяа, референт Ц.Рэнцэнтогтох нар байлцав.,
Хэлэлцэж буй асуудалтай холбогдуулан Байгаль орчин, аялал жуулчлалын яамны Тусгай хамгаалалттай газар нутгийн удирдлагын газрын даргын үүргийг түр орлон гүйцэтгэгч Э.Сансарбаяр, мөн яамны Хуулийн хэлтсийн дарга Ч.Раднаабазар, Байгаль орчны үнэлгээ, аудитын хэлтсийн дарга А.Энхбат, Ой, ус, тусгай хамгаалалттай газрын Кадастрын хэлтсийн дарга Н.Батзаяа, мөн хэлтсийн мэргэжилтэн Э.Эрдэнэхүү, Тусгай хамгаалалттай нутгийн удирдлагын газрын ахлах мэргэжилтэн Г.Энхмөнх нар оролцов.

Байгаль орчин, аялал жуулчлалын яамны Тусгай хамгаалалттай нутгийн удирдлагын газрын ахлах мэргэжилтэн Г.Энхмөнх хилийн бүсийн координат давхацсан асуудлаар тайлбар хийв.

Уг асуудлыг дараагийн хуралдаанаар хэлэлцэхээр тогтов.


Хуралдаан 17 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 11 цаг 37 минутад өндөрлөв.


Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ 
АЖ АХУЙН БАЙНГЫН 
ХОРООНЫ ДАРГА



          Л.ЭЛДЭВ-ОЧИР


Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ






П.МЯДАГМАА
МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

2019 ОНЫ 4 ДҮГЭЭР САРЫН 23-НЫ ӨДӨР /МЯГМАР ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Л.Элдэв-Очир: Эрхэм гишүүдийн энэ өдрийн амгаланг айлтгая. Өнөөдрийн хуралдаан ирц хүрсэн тул эхэлж байна. 11 цаг 20 минут. Үндсэндээ 20 минут хоцорч эхэлж байна. Хойшид бас гишүүд цагаа барихыг анхааръя.  Зарим гишүүд нь ирчхээд хүлээгээд байдаг. Ер нь бол 11 цагаас эхэлж байгаа хуралд хожигдолгүй ороод ирэх боломж бол байгааг гишүүдэд бас анхааруулахыг хүсэж байна. Тэгээд ирц 52.6 хувьтай байгаа тул хуралдааныг нээж байна.

 Байнгын хорооны хуралдаанаар 1 асуудал хэлэлцэнэ. Хэлэлцэх асуудлуудыг танилцуулъя. 

Зарим газар нутгийг тусгай хамгаалалт авах тухай Улсын Их Хурлын тогтоолын төсөл Монгол Улсын Засгийн газраас 2018 оны 12 дугаар сарын 28-ны өдөр өргөн мэдүүлсэн, эцсийн хэлэлцүүлэг. 

Хэлэлцэх асуудалтай холбогдуулан саналтай гишүүд байна уу. Хэлэлцэх асуудалтай холбогдуулж. Асуудал нэмэх юм уу. Сүхбат гишүүний микрофоныг өгье. 

А.Сүхбат: Хэлэлцэх асуудалтай холбоотой нэг санал хэлэх гэсэн юм. Энэ нь юу вэ гэхээр дэд ажлын хэсэгт бас алдаа гарсан байна гэж үзэж байна. Халх гол, Нөмрөгийн дархан цаазат газрын хилийн заагийг 118 градус 53 минут, 51.263 секунд Е гэж бичигдэх ёстой атал 98 градус 12 минут, 43467 секунд Е гэсэн иймэрхүү томьёоллоор давхцуулж бичсэн тул энэ ажлыг бол зайлшгүй тулгаж засаж ингэж үзэх ёстой гэсэн иймэрхүү саналыг хэлэх гэсэн юм. Тэгээд ер нь энэ улсын тусгай хамгаалалтад авч байгаа газар нутгийг тодорхой оруулж ирэх нь зүйтэй гэсэн ийм саналыг хэлье. 

Л.Элдэв-Очир: Баярлалаа. Бат-Эрдэнэ гишүүний микрофоныг өгье. 

Б.Бат-Эрдэнэ: Баярлалаа. Та бүхний өглөөний амгаланг айлтгая. Юутай холбоотой юмыг энд зарим газар нутгийг тусгай хамгаалалтад авахтай холбоотой асуудлыг дахиж нягтлаад эргүүлж орж ирье гэж ингэж ярьж байна. Үүнтэй бол санал нэг байгаа юм. Би Их Хурал дээр хэлэлцэх асуудал Их Хурлын чуулган нээгдэхэд би хэлж байсан. Өнөөдөр манай энэ Байнгын хороонд харьяалагдах бид нар анхаарал тавих ёстой нэг асуудал байгаа. Тэр нь юу вэ гэхээр хаваржилттай холбоотой. Энэ өвөл бол хур бороо туйлын бага ийм өвлийг авсан. Өвөл зарим бүс нутагт хүйтэн үүнээс болж мал их зутарч байгааг малчид одоо их ядарч байгаа. Ийм нөхцөл байдалтай байна. Өвс ургамал одоо байхгүй зуссан, намаржсан, өвөлжсөн ийм нутгууд байгаа. Дээрээс нь үлийн цагаан оготно гэж дийлдэхгүй энэ цөлжилтөд нэмэр болж байгаа ийм нэг аюул байна. 

Нөгөө талаараа хуурайшилт үүнийг дагаад маш аюултай хэмжээнд байгаа. Өчигдөр гэхэд жишээлэх юм бол зөвхөн Монгол орны нутаг дэвсгэр төдийгүй хөрш зэргэлдээ улс орнуудын байгаль, цаг агаарын байдал бас ийм маягтай байна. Өчигдөр тухайлах юм бол манай хойд талын Батширээт, Биндэр, Дадалын хилийн дагуу ОХУ-д асар их түймэртэй байгаа учраас өчигдөр Батширээт сумын нутгаар түймэр орж ирсэн ийм мэдээлэл байгаа юм. Тэгэхээр энэ бүх юмнуудыг одоо бүхэлд нь нэг анхаарч үзээд тэгээд одоо манай Байнгын хороо Элдэв-Очир даргад хүсэхэд бол энэ асуудал дээр онцгой анхаарал тавьж энэ салбарынх нь яамны мэдээллийг нь Их Хурлын чуулганаар сонсгох, Байнгын хороо энэ дээр нэлээд анхаарал тавихгүй бол болмооргүй ийм нөхцөл байдал байна. Ийм зүйлийг хэлэх гэсэн юм. Баярлалаа. 

Л.Элдэв-Очир: Бат-Эрдэнэ гишүүнд баярлалаа. Тэгэхээр Бат-Эрдэнэ гишүүний хэлсэнтэй холбогдуулаад Өнөөдөр Байнгын хороо бүрэлдэхүүнээрээ Хүнс, хөдөө аж ахуй, хөнгөн үйлдвэрийн яаман дээр очиж ажиллах байгаа. Ингэж ажиллахдаа яах вэ гэхээр Хүнс, хөдөө аж ахуй, хөнгөн үйлдвэрийн яамнаас хаваржилтын нөхцөл байдал, мал төллөлт, тариалалттай холбоотой мөн одоо бусад цаг үеийн асуудалтай холбоотой мэдээллүүдийг авна. 
Бат-Эрдэнэ гишүүний хэлсэн саналын дагуу ирэх долоо хоногийн Байнгын хорооны хуралдаан дээр Хөдөө аж ахуй, хөнгөн үйлдвэрийн сайдын мэдээллийг саяын хэлсэн чиглэлүүдээр авахаар хэлэлцэх асуудалд оруулъя. 

Өнөөдрийн хурал бас л одоо нэг тийм тааруухан л хурал болох нь дээ нөхөд минь. Ер нь бол гишүүдэд нэгдсэн хуралдааны анхны хэлэлцүүлгээр олонхын дэмжлэг авсан саналыг төсөлд нэмж тусгасан эцсийн хувилбараар тараасан байгаа. Эцсийн хэлэлцүүлэгт бэлтгэсэн тухай танилцуулгын төслийг мөн тараасан байгаа. Тэгээд уг нь өнөөдөр эцсийн хэлэлцүүлгээ Байнгын хороогоор хийгээд ингээд Их хурлын чуулганд эцсийн хэлэлцүүлэгт өгөх ёстой байсан. Гэвч ажлын хэсгийн ахлагчийн гаргаж байгаа саналын дагуу энэ асуудлыг бид хойшлуулж таарах болох нь байна. Тийм учраас яг энэ хилийн бүс координат давхацсан асуудал дээр яамнаас ажлын хэсгээс нэг хариулт өгөөдхөөч. Энэ юу болоод байгаа юм. Энийгээ та нэг тайлбарлаад өгөөч. 

5 дугаар микрофон. Нэрээ танилцуулаад.

Г.Энхмөнх: Бүгдэд нь өглөөний мэнд хүргэе. Тусгай хамгаалалттай нутгийн газрын ахлах мэргэжилтэн Энхмөнх байна. Тэгэхээр яг энэ холбоотой асуудал дээр бол энэ 22 газар дээр бол үндсэндээ 3000 орчим координатыг бол нэг бүрчлэн шивж оруулсан байгаа. Энэ 3000 координатаас гадна яг энэ тогтоолын хавсралтад дурдсан координат бол үндсэндээ 500 орчим байгаа. Энэ 500 координатыг нь программаар бодуулаад ингээд гарахад бол программын алдаатай холбоотойгоор энэ 21 цэг маань Отгонтэнгэрийн 21 цэг үсрээд ингээд энэ нөмрөг дээр гарсан ийм процессын алдаа гарсан байна. Яг хавсралт дээр дурдсан бол аймаг болоод га хэмжээ бол зөрсөн зүйл байхгүй. Координатын давхцал үүссэн техникийн шинжтэй ийм алдаа гарсан. 

Л.Элдэв-Очир: Яаж залруулах юм бэ. 

Г.Энхмөнх: Энэ яг үндсэн засвар орох координатын юуг нь бол бэлдсэн байж байгаа. 

Л.Элдэв-Очир: Түрүүчийн хурал дээр бас л гурван яамны бичиг шидэлцсэн асуудал хариуцлагагүй байдал гээд л ярьсан. Өнөөдөр яг ингээд эцсийн хэлэлцүүлэг дээр дахиад ийм асуудал ороод ирж байгаа байхгүй юу. Тэгээд одоо энэ төрд ажиллаж байгаа улсууд та нөхдүүд юу гэдэг юм программын алдаа гээд. Программын алдааг чинь сүүлд нь энэ чинь хийснийх нь дараа программ дээрээ хяналт тавьдаг юм байгаа биз дээ. Эцсийн байдлаар бэлтгэхдээ энэ чинь бас нэг программаар хийгдсэн юман дээр хяналт хийгээд тэгээд анхны хэлэлцүүлэг дээр байсан бол асуудал процедур нь гайгүй байхаар. Тэгээд ийм юм ороод ирдэг. 
Тэгээд энийг залруулах нэг л арга байна л даа. Одоо тэгээд өнөөдрийн Сүхбат гишүүний гаргаж байгаа саналын дагуу асуудлыг хойшлуулахаар дараагийн хэлэлцүүлгүүдээр энэ давхцалыг арилгах ийм боломж байх юм шиг байна. Дэгийн тухай хуулийн 23.2.2 дээр нэгдсэн хуралдааны эцсийн хэлэлцүүлэгт бэлтгэх явцад төслийн зарим зүйл заалт хоорондоо эсвэл мөрдөж байгаа хууль тогтоомжтой зөрчилдсөн нөхцөл байдал тогтоогдсон бөгөөд Хууль зүйн байнгын хороо ийм санал, дүгнэлтийг дэмжсэн бол гэж байгаа юм. Тэгэхээр хурлыг хойшлуулаад ажлын хэсэг санал, дүгнэлтээ оруулж ирээд санал, дүгнэлтийг оруулж ирсний дараагаар тэрийг хэлэлцэж гишүүд дэмжсэн тохиолдолд манай Байнгын хорооноос Хууль зүйн байнгын хороонд санал, дүгнэлтээ хүргүүлээд Хууль зүйн байнгын хороо энэ алдаа зассан санал, дүгнэлтийг дэмжсэн тохиолдолд эцсийн хэлэлцүүлгийг хийх ийм л нөхцөл байдал үүсэж байна. 

Тийм болохоор өнөөдрийн хуралдаан хойшилж таарах нь шиг байна. Үүнтэй холбогдуулаад би энэ ажлын хэсэгт зөвхөн энэ ажлын хэсэг биш тэртээ тэргүй манай Байнгын хорооны хурал протоколоор явагдаж байгаа. Хоёр зүйлийн даалгаврыг өгнө. Нэгдүгээрт яах вэ гэхээр яг энэ 22 газрыг тусгай хамгаалалтад авах асуудалтай холбогдуулаад яамдын хооронд үл ойлголцлоос бий болж орж ирсэн асуудал. Тэр юу вэ гэхээр нэгдүгээрт нь байгаа Хөвсгөл аймгийн Цагаан-Уул, Цэцэрлэг, Шинэ-Идэр, Бүрэнтогтох сумын нутгийн дамнан орших Тэсийн гол Булнайн нурууг байгалийн цогцолборт газрын ангиллаар авах, Эрдэнэт Овоотын төмөр замын давхцалын асуудал байгаа юм. 

Хоёрдугаарт нь Дарьгангын байгалийн цогцолборт газрын хилийн заагт Сүхбаатар аймгийн Дарьганга сумын нутагт орших Шилийн богд уул, Хөргийн хөндийн байгалийн дурсгалт газрыг хамруулж ангилал дэвшүүлэн байгалийн цогцолборт газарт авах ёстой. Энэ дээр 13 мянган га газрын асуудал үүсээд байгаа. Яг энэ хоёр асуудал дээрээ ажлын хэсэг дүгнэлтээ гарга. Яг юунаас болоод ингээд давхцалтай ороод ирсэн юм бэ. Хэн хариуцах юм бэ. Хэн хариуцлага алдсан юм бэ гэдэг дээр дүгнэлт оруулж ир. Хэний хариуцлагагүйгээс болоод Улсын Их Хуралд энэ асуудал ингэж зөрчилтэй байдлаар орж ирсэн бэ гэдэг дээр дүгнэлт, өөрөөр хэлбэл саяын заалтыг арилгах санал, дүгнэлтээ оруулж ирэхдээ энэ асуудлыг оруулж ир. Саяын өнөөдрийн хэлэлцэх ёстой байсан энэ асуудал. 
Одоо энэ гарч ирж байгаа асуудалтай холбогдуулаад тэр программын алдаа байна уу. Өргөн барихад бэлдсэн ажлын хэсэг Засгийн газар алдаагаа хүлээж хариуцлага тооцох хүнд нь хариуцлага тооцсон тухайгаа бас хамт оруулж ир. Тэгэхгүй бол асуудлыг чинь хэлэлцэхгүй шүү. Тэгээд л нэг нь нэг ярьсан болоод хийсэн болоод өнгөрдөг. Дараагийн асуудал нь бахь байдгаараа орж ирдэг ийм асуудал зарчмын хувьд байж болохгүй. 
Тэгэхээр нэгдүгээрт зөрчилтэй байгаа хоёр газар. Түрүүн координат давхацсан хоёр газар. Энэ чинь цаашдаа бөөн хэл ам болно. Тийм учраас Байнгын хороон дээр заавал танайхны дүгнэлтээр та нөхдийн дүгнэлтээр буруутай этгээд нь хэн бэ, цаашид гарах хор хохирол үр нөлөөллийг хэн хариуцах вэ гэдэг асуудал. 

Хоёрдугаар асуудал нь өнөөдрийн энэ хэлэлцэж байгаа асуудалтай холбогдуулаад буруутай этгээдэд хариуцлага тооцсон тухайгаа оруулж ирнэ шүү. 

Ингэхгүй бол болохгүй байна аа нөхөд өө, арай л дэндүү. Би түрүүчийн хуралдаан дээр Дэгийн хууль сануулсан. Төрийн албанд хаагчид оруулж ирж байгаа асуудлынхаа үнэн зөвийг хариуцах ёстой. Асуултад үнэн зөв хариулах ёстой. Хэрвээ тийм биш бол Дэгийн хуулиар хариуцлага тооцох асуудал байдаг. Бид нар одоо энийг хэчнээн ярих вэ. Одоо түрүүчээс нь ажил болгоё. Тэгэхээр гурван асуудал орж ирэх нь байна. Дараагийн байнгын хорооны хуралдаан дээр. 

Нэгдүгээрт нь түрүүний хэлдэг. 

Хоёрдугаарт нь өнөөдрийн давхцалын асуудал. 

Гуравдугаарт яах вэ гэхээр энэ зөрчлийг арилгах асуудлыг ажлын хэсгийн санал, дүгнэлтээ оруулж ирье. 

Бат-Эрдэнэ гишүүний микрофоныг өгье. 

Б.Бат-Эрдэнэ: Тэгэхээр Байнгын хорооны асуудал бол ноцтой асуудал тавьж байна шүү дээ. Тэгээд энэ чинь бол нэг удаа болж байгаа биш. Олон удаа болж байгаа ийм асуудал шүү. Одоо өнөөдөр хэл ам татлаад байгаа  манай Батширээт, Ононгийн эх тэр Гутайн даваа, Гутайн голыг тойрсон гурван ашигт малтмалын лицензтэй холбоотой асуудал байгаа тийм ээ. Тэгэхэд одоо тэнд таван гол одоо урсаж байхад тэр голыг жишээлэх юм бол газрын кадастрын тэмдэглэлд оруулаагүй хэдэн жил явж байгаа шүү дээ. Тэгээд энэ асуудлууд цаашлах юм бол одоо энэ Монгол орны чинь байгалийн тэнцвэрийг хадгалах тэр чухал ач холбогдолтой бүс нутгуудад энэ гол мөрний эх болсон ийм газруудад яагаад одоо энэ тусгай зөвшөөрлийн лицензүүд олгогдоод байгаа юм бэ. Энэ дотор бүхэл бүтэн урсаж байгаа голыг тэр хуулинд хамаарагдах тэр голыг байхгүй гээд тэмдэглээд байгаа чинь цаад талдаа ямар ашиг сонирхлын зөрчил байгаа юм бэ. 

Өнөөдөр ажлын хэсэгт байж байгаа хүмүүс бол энэ техникийн алдаа гарсан гээд ингээд тайлбар өгөөд хээв нэг сууж байна л даа. Ингэж бол болмооргүй санагдах юм. Тэгэхээр энэ цаад талдаа ашиг сонирхлын ямар нэгэн зөрчил байна уу, үгүй юу, нэгдүгээрт. 

Хоёрдугаарт ер нь энэ олгогдсон лицензүүдтэй холбоотой энэ манай Байгаль орчны байнгын хороонд харьяалагдах асуудлын хүрээнд хэлж байна шүү дээ. Тухайлах юм бол Байгаль орчны багц хуулиуд, урт нэртэй гэж нэрлэгддэг хуулиуд, шийдвэрүүд, энэ хүрээнд олгогдсон тэнд ашиглалт, үйл ажиллагаа явуулаад байгаа энэ кадастр зураглалаас одоо гаргадаг, тэр гол мөрнийг одоо тэмдэглэхгүй үлдээдэг ийм юмнуудыг цогцоор нь асуудлыг авч үзэхгүй бол болохгүй ийм түвшинд байна уу. 
Өнөөдөр тухайлах юм бол бид өчигдөр төрийн ордонд мянганы суут хүн Их эзэн Чингис хаан энэ түүхэн аялал жуулчлалын бүс болгож зарласантай холбоотой Хэнтий аймагт түүхэн аялал жуулчлалын бүсийн хүрээнд хийх хөрөнгө оруулалтын чуулган зохион байгууллаа шүү дээ. Тэгээд энд бол Монголын төр нийтээрээ нийгмийнхээ хүрээнд бүгд бүх төрийн бус байгууллагууд бүгд нэг ойлголцолд хүрээд энэ Чингис хааны төрж мэндэлсэн Хэнтий аймагт бол төрийн бодлогоор хөрөнгө оруулалт, аялал жуулчлалын онцгой бүс болгож энд бодитой ажлуудыг хийе гэж зориод ажиллаж байдаг. Гэтэл бол тэнд тусгай хамгаалалтад авах тэр чинь нэг үндэсний улс орнуудад байдаг үндэсний парк болгож тэрийг чинь хадгалах хэрэгтэй байна шүү дээ. Тэгтэл бол тэнд чинь зэрэгцүүлээд миний түрүүний хэлээд байгаа Гутайн давааны өчнөөн олон лицензүүдийн үйл ажиллагаа түүнийг зогсоохын тулд бол одоо тусгай хамгаалалтад авах ёстой. 
Бид түрүүний анхны хэлэлцүүлгээр асуусан. Энэ тусгай хамгаалалтад авах асуудал яагаад энэ 22 газрын жагсаалтад орж ирэхгүй ингээд удаашраад байна гэж. Тэгээд энэ асуудлыг одоо цогцоор нь шийдэх нь зөв байх. 
Байнгын хорооноос өгч байгаа үүрэг чиглэл даалгаврын дагуу бол та бүхэн маань энэ асуудлуудаа нэг гаргахгүй бол өнөөдөр энэ Засгийн газарт төрийн бүх шатанд ажил хариуцаж байгаа хүмүүсийн ажлын хариуцлагатай холбоотой асуудал чинь яриад байна шүү дээ. 

Тэгэхээр энэ дээр бол тодорхой арга хэмжээ авахгүй бол зүгээр бид нар ингээд яриад байдаг, яриад байдаг. Өнгөрөөд байж бол болохгүй байх гэсэн ийм саналыг хэлэв. 

Л.Элдэв-Очир: Бат-Эрдэнэ гишүүнд баярлалаа. Тэгэхээр манай ажлын хэсэг ойлголоо тийм ээ. Одоо энд бол аягүй маш бүдүүлэг алдаа гарсан байгаа шүү дээ. Отгонтэнгэрийн Дархан цаазат газрын улсын хилийн заагийг Нөмрөг дээр аваачаад тавьсан. Энэ дээр бол эхний хариуцлагын асуудал. Энэ бол протоколд орсон байгаа. Байнгын хорооны ажлын хэсгээс хуулийн ажлын хэсэгтэй хамтраад гурван асуудлыг оруулж ирнэ. 

Дараа нь та нөхдүүд бас 8, 9 газрын асуудал. Оруулж ирнэ гэж байгаа. Тэрэн дээр ямар нэгэн маргаантай асуудал орж ирэх юм бол тэр чигээр нь хойшлуулаад тэгээд холбогдох хүмүүст нь хариуцлага тооцоод явахаас аргагүй ийм л нөхцөл байдал үүсэх нь байна. Нөхөд өө, одоо бид нар бие биеийнхээ толгойг илж явсаар байтал энэ чинь хамаг юм утгаа алдаж байна шүү. Тэгэхээр дараагийн хуралдааны хэзээ гэдгээ товоо Байнгын хороо, ажлын хэсэг гаргая. Ингээд өнөөдрийн хэлэлцэх асуудлыг хойшлуулж байна. 
Байнгын хорооны хуралдаан хаалаа. 
Байнгын хорооны гишүүд одоо шууд Хүнс, хөдөө аж ахуй, хөнгөн үйлдвэрийн яаман дээр очиж ажилтай нь танилцана. Шууд эндээс явах юм байгаа юм. Гишүүдэд баярлалаа. 
Дууны бичлэгээс буулгасан:


ПРОТОКОЛЫН АЛБАНЫ                                          

ШИНЖЭЭЧ                                                         П.МЯДАГМАА

